2 Korintu

I Galwe Sulat Fol di Dad
Faglut di Banwe Korintu

Kafaglabat gabla di galwe sulat Fol di dad to di banwe Korintu

Kakubu i sfali 1é febe Fol i galwe sulatan ani di dad to faglut di banwe Korintu.
Na di banwe Masidunya i gusmulatan sulat ani.

Di kagdawat dad faglut di Korintu i muna sulatan flabé i dademe, bay dademe
gadela sasé nimola. Na gman Fol di sulat ani, lehew kenen di kgadean i kdawat
dad faglut i kngakan dale du msal ale. Kngakan i dad to tamdo kakakéng déén di
kastifun i dad faglut.

Na tulenan kdee gnagun na faglabatan di dale, kenen dek Dyisas Krayst mimo
i nimoan. Santulenan kiboan tmayud dad kaflayam na kalima, du fye fadlug
mimo balti tan fimo Dwata kenen.

Na Titus na dad demen i tmunda sulat ani ditti di dad to di Korintu.

1Dad flanekgu, i sulat ani mda di deg Fol, na di kene Timoti i

flanekito di kafaglutito di ku Dyisas Krayst. Na mda di knaye Dwata
tanalékan agu mgimo satu to dek Dyisas Krayst. Na febegu i sulatmi ani
di kdeeyu dad faglut di Dwata di banwe Korintu, na di kdee dad banwe
glam di Akaya. 2Kayégu ku banlé gamu Dwata Maito na Amuito Dyisas
Krayst kafye na ktanak nawa.

I kablé Fol bong fye di Dwata

3Dnayenito Dwata i Ma Amuito Dyisas Krayst i too kamdo i dad to, i
Ma too tmabeng na tamgal nawa i dad faglut di kenen. 4Na balu tan i
gumaflayammi toon gami gal tnabeng, du fye balu tan i kaflayam kel di
dememi to, gamtabeng gami dale fagu di tabeng gablé Dwata gami. 5Too
glut, du balt too gami maflayam, du mda di ksasatumi di kene Krayst,
too bong sa gdawatmi tabeng mda di Dwata. 6 Nun dad kaflayammi ani,
du fye gablé di gamu nawa lande sen, na gtabengmi gamu di kaflayamyu.

Du mda di ktabeng Dwata gami di dad kaflayammi, gadéyu i kibo Dwata
tmabeng gamu di kaflayamyu, du fye gamtayud gamu salngad i ktayudmi
i kaflayammi. 7Taman too bong kagsaligmi gamu di kagtayudyu i

kdee kaflayam kel di gamu, du gadémi ku tan i kaflayammi, 1é gamu
kaflayam, na gadémi too glut tnabeng gamu Dwata, gambet i ktabengan
gami di kaflayammi.

I dad kaflayam Fol di banwe Asya

8Dad flanekgu faglut, fye gadeyu gabla di kaflayammi ditu di banwe
Asya. Too landé guflingengu i kaflayam i gnagumi, du man nawami
tala gami gamtayud na mati gami. 9Man nawami takel i bang kfatimi.
Kabay én duen nun kaflayammi, du faglabat Dwata gami di lam i too
sasé kaflayam én, la fakay ku snaligmi i kgalmi. Alomi fakay snalig i kgal
Dwata, du kenen gmagan mték i dad mati. 19Kenen sa i tagafalwa gami,
na la gami mati. Taman ani duenan too gami smalig di kenen, du gadémi
ku nun gnagumi léman i bong kaflayam 1émanan gami falwa. 11Fye
ku tooyu gami tnabeng fagu di kdasalyu di Dwata, du fye dee dad to
dmayen kenen di kitela i bong ktabengan gami mda di dasal i dee dad to.

I katlas Fol i fandaman

12Too gami lehew, du di nawami gadéemi too matlu i nimomi na lande
bunimi di dademe dad to, na lumban di gamu, du i nimomi slame mda
di Dwata. Na gademi i duenmi gmagan mimo ani, ise ku fagu di kfulung
i dad to di tah tana, bay fagu di kafye Dwata. 131 kdee dad sulatmi di
gamu toomi fbangal, na landé sulatmi i layu gbasa na layu glabat. Na i
knayegu 14ku matnu i kgadeyu gabla di nimomi, balu di bang ani layu
too gade, du fye di kasfulé Amuito Dyisas, flehewyu gami salngad i
kaflehewmi gamu.

15,16 Na du too nun imen nawagu glabatyu ani, fandamgu di kagugu
salu di Masidunya slob agu déén di gamu. Na di kasfulégu fdu ditu 1éman
agu slob di gamu, du fye 1éman gamu lehew na fye ku tnabengyu agu di
ksalugu ditt1 di banwe Dyudiya. 17Kabay du la gdoho i klauygu gamu,
tan i fandamyu gabla di deg? Agu ké gambet i satu to makang bay la too
mda di nawan i fakangan? Fanyogu manyu deg satu to galan man, “Hae,
ani nimogu.” Kabay balti ani manan, di nawan manan, “Ise ani nimogu.”
18Kabay deg mahal. Du too glut dnoho Dwata ku tan i fakangan, na
salngad agu kenen, du dnohogu ku tan i fakanggu. 19Agu, Silas, na
Timoti, kdeemi tamdo gamu gabla ku Dyisas Krayst i Tinga Dwata, i too
gsalig, na landé fakangan i laan dnoho. 20 Too glut ani, du kenen i dmoho
i kdee fakang Dwata, du kdee fakang Dwata di gito dad to, fagun di ku
Dyisas Krayst. Na taman, du smalig i nawaito di ku Dyisas, galito man,
“Amén,” du dnayenito Dwata. 21Du Dwata i tamgal gito di kafaglutito di

ku Dyisas Krayst, na tamgalékan ito, 22na fnean di nawaito i Tulusan na i
knean di gito mgimo ilé gito nfunan, na gdawatito kadang kdee fakangan
di gito.

I ktulen Fol ku tan i duenan la gdoho

23Fye ku fanlayam agu Dwata, ku la glut i mangu ani, én duengu la

gafles mlauy gamu di banwe Korintu du kayegu ku landé klidi nawayu
fagu di kngakgu i sasé nimoyu. 24Ball ani gmangu, ise ku fdatahmi i
ktomi di galmi kdek gamu. La, du gadémi tamgal i kafaglutyu. Kabay én
alomi kayée ku tnabengmi gamu, du fye i klehewyu too matnti.

1Na la agu gdoho salu 1éman déén di gamu, du di fandamgu la agu

maye salu dittt di gamu ku 1éman agu mlé gamu klidui nawa. 2Du ku
agu i gumda klidu nawayu, lande to flehew deg, du mlidu gamu. 3 Taman
én duengu febe di gamu i muna sulatgu mngak gamu, du fye di ksalugu
déén, i dad to flehew deg moon, la baling flidu deg. Du gadegu ku teenyu
agu lehew du mda di fye nimoyu, na 1é gamu sa lehew. 4Di ksulatgu di
gamu too msamuk i nawagu na tamdak i lwakgu, du too agu mlidui gamu
di sasé nimoyu. Snulatta gamu ise ku banléta gamu klidli nawa, bay du
fgadégu gamu toota gamu kanbong nawa.

I klifet i sala

5Na gabla di satu to déén di gamu, i mimo sasé di muna. La sa alo deg
banlén klidii nawa, bay kdeeyu banlén klidu. Ise ku knayegu ku i to ani
too baling gdana nawa du mda di tnaltigu. 61 kaflayamyu kenen tagabla
nan. 7Na ani, fye ku balingyu nlifet i nimoan sasé, na tangalyu nawan,
du fye laan kadang gadlug di too sasé kagafaldaman gabla di nimoan, na
baling malmo i nawan. 8 Na fakdogu di gamu, tooyu fite di kenen nun fa
kalbong nawayu kenen. 9Na di muna fa di ksulatgu gamu gabla di kenen,
tnilewgu gamu du neyegu ku too gamu fulung mimen ku Dyisas Krayst
balu tan i dekan gamu. 19Na ku nlifetyu i sala i balti simto to 1égu nlifet
salaan. Na di klifetgu i gugsala, nimogu di kite Krayst, du gadegu ani
gufye i kdeeyu. 11En satu duenito mlifet i sasé nimo i to ani, du fye 13 ito
gfisan Satanas mda di laito klifet dun. Du tooito gadé i kaye Satanas ku
fnisanan i to ani kel di kdeeito.

I ksamuk i nawa Fol di banwe Troas

12Na tulengu gamu gabla di kagugu ditt di banwe Troas du tmulen
agu i Fye Tulen gabla di ku Dyisas Krayst. Too fye nawagu du lanwan
i dalangu tmulen gabla di kenen. 13Kabay balu too dee kfagugu tamdo
dad to déén, landé ktanak nawagu, duenan du lagu teen i flanekito
Titus déén. Taman mbal agu di dad to, na fles agu ditt di banwe
Masidunya.

I katu fagu di ku Dyisas Krayst

14Kabay too agu mlé bong fye di Dwata, du mda di ksasatumi ku
Krayst fnisanan gami, du fye balt né gusalumi nun nan gukmamun gami
fbel i Fye Tulen gabla ku Krayst, na di kbelmi dun gambet bun i too
fye fangbun mbel balti neé gusalumi. 15Du gito i fbel i Fye Tulen gabla
ku Krayst, sadi ito gambet i fye bun, i too gaflehew Dwata, i gal gbun i
dad to maye faglut, kel di dad to fadlug magu di dalan salu di kaflayam
lande gusenan. 16 Kabay la salngad i kdawat i dad to i Fye Tulen, gambet i
kangbun i dad to i fangbun. Du di dad to salu di kaflayam landé gusenan,
too sasé i kangbunla dun, du gadela nun kaflayamla landé gusenan,
bay di dad to maye faglut, too fye kangbunla i Fye Tulen, du gadéla ani
fakay mlé nawa landeé sen di dad to too faglut dun. Na simto ké gmagan
mebe i Fye Tulen gabla ku Dyisas mda alo di kenen kto? Lande to sa
gmagan silang ku tnabeng Dwata. 17Na la gami gambet i dademe dad to
alo tamdo Tnalt Dwata, du fye nun gwela knun. Kabay gami mahal, du
mda di ksasatumi ku Krayst, i tulenmi too nun kagdaan di Dwata. Lande
manmi kakakéng, slame matlu i manmi, du dek gami Dwata mimo i
nimoan, na gadean i kdee nimomi.

I dad to snalig tamdo i falami dalan

3 1Ken fandamyu i gmangu gamu gine, alo talt fdag. Kabay gsala

i fandamyu, du la gami salngad di dademe to tamdo, du la gamu
dmawat dale ku landeé sulat nebela i gugmadéyu ale tamdo i kaglut. Na la
ale dnawat dademe dad to, ku landé sulat nebela mda di gamu. 2Kabay
gami, landé gukmamumi i sulat gambet ani, du kaflingengu dun, gamu sa
i mgimo sulatmi, du kdee dad to gmade fye i nimomi mda di fye nimoyu.
3Gamu sa i sulat mda di ku Krayst, du dekan gami di gamu, du fye faglut
gamu di kenen. Na sulat ani, fye fa du la gsulat di dad batu, gambet i dad
flalo Mosis, bay fagu di Tulus Dwata i too mto, sulatan dun di nawayu.

4Gmanmi ani, du fagu di ksasatumi ku Krayst, too gami smalig di
Dwata. 5Na i nimomi la sa ku manmi tati mda di gami i mimo ani, du
lande gnaganmi. Kabay i kgaganmi mimo dun, mda sa di Dwata. 6 Kenen
sa mlé gami gnagan tamdo i falami dalan salu di kenen, na ise ku falami
dalan ani, fagu di flalo gsulat di muna fa, bay fagu di Tulus Dwata. Du
i flalo gsulat ani, i alo fite di dad to too ale mlafa i flalo, na du la ale
gmagan mlalo dun, én gukella fati landé gusenan. Kabay i Tulus Dwata
mneé di gito, kenen sa gmagan mlé di gito nawa lande sen.

I kdatah Amuito Dyisas Krayst di dad flalo fagu di ku Mosis

7Na di ksulat Dwata i dad flalo di dad batu blén di ku Mosis, gagin
déén i knengan. Taman du too mneng i baweh Mosis i dad bel Israél la

fakay too meye i bawehan, balti fadlug magwe i knengan. Na ku tafite
Dwata i kdatahan di knengan di kablén dad flalo i mebe dad to di fati
lande gusenan, 81a ké mdatah fa i kdatahan fiten fagu di Tulusan i
gmagan mlé nawa lande sen? 9Ku tafite Dwata i kdatahan di knengan
di kablén i dad flalo i la gmagan mlé nawa landé sen di dad to, baling
alo gafalmo dale, mdatah fa i kdatahan fiten fagu di falami dalan salu di
kenen i gumda i dad to matlu di kiten. 19Kabay i kaglutan, balti nun bong
kdatah i muna dalan fagu di dad flalo, sadi talandé kdatahan, du nun
falami dalan di Dwata too mdatah fa di muna dalan. 11Du ku nun kdatah
i dalan tamatlas i nun gusenan, too lumban i kdatah i falami dalan di
Dwata i lande gusenan.

12Du nun imen nawami landé gusen i falami dalan di Dwata ani,
taman landeé klikomi fbangal tmulen i kdee di katdomi Tnaltt Dwata.
13Kabay mahal ku Mosis, du snafangan i bawehan, fye la teen i dad bel
Israél i kagwe kneng di bawehan. 14Na la alo ku di baweh Mosis i nun
safang, bay nun safang i fandam dad bel Israél, du balt ani, ku bnasala
i dad flalo blé Dwata fagu di ku Mosis lala glabat dun. Silang magwe i
gamsafang i fandamla ku tasasatu ale di ku Krayst.

15Too glut ani, du balu sadni, ku bnasala i flalo Mosis, nun fa
gamsafang i fandamla du lala glabat fa i gumtatekan. 16 Kabay ku tafaglut
i satu to di ku Dyisas Krayst Amuito, i gamsafang i fandaman tamagwe
nan, na glabatan Tnaltt Dwata. 17Na Dyisas Krayst Amuito, sasatu di
Tulus Dwata. Ku mneé Tulus Dwata di satu to, tamalwa i fandaman, na
talaan nan mgikat di flalo. 18 Na taman gito dad faglut talandé safang
i kneng i kdatah Amuito teen di gito, du baling matntt mda di Tulus
Amuito i fadlug tamlas gito du nimoan ito salngad kenen.

I kafgade ale Fol i falami dalan di Dwata

1Na du mda di kakdo Dwata saligan di gami i nimo ani, dunan

fgadémi di dad to i falami dalan di Dwata. Taman la mlungay
nawami fgadé dun, du mda di kakdon. 2Na too knang i nawami i dad
magagya nimo, i nimo i dad to di gugbunin. Du la gami mayé mgaw
i dad to, na di katdomi Tnaltt Dwata lami tnu i kakakéng, bay matlu
i kbelmi dun. Na kdee dad to gmade i tdomi slame glut, taman lande
dalanla fkéng dun. Na Dwata i gmade i kdee, gadean slame glut i tdomi.

3Tanun dad to la gamlabat i tdomi i Fye Tulen gabla ku Dyisas Krayst,

du dad to ani 1a ale galwa di fati landé gusenan. 4La ale faglut, du Satanas
i mebe i dad to la faglut di tah tana ani, smafang i fandamla du fye lala
dile i kdatah Krayst Dyisas fagu di Fye Tulen ani. Fagu di ku Krayst
gadeito Dwata, du salngad kenen di Dwata. 5Na ise gabla di kdatah ktomi
i tdomi, bay tdomi gabla di kdatah Dyisas Krayst, du én tdomi dunan
kenen i Amuito, na gami dad saligan i tmabeng gamu du lalomi kenen.

6Na di kimo Dwata i banwe, di kagatbuan too kifu i kdee. Kabay alo
mda di kmanan malwa, malwa nan. Na salngad én i nimoan di gami, du
lanwan i fandammi, du fye glabatmi i bong kdatah na kneng teenito di
ku Dyisas Krayst. 7Na balti alo gami gambet i dad kulang tana lande ali
btas, tasaligan di gami i too mabtas nimo, du fye glabat i dad to i eneg
mimo i fimoan gami ise ku mda di gami bay mda di kenen. 8 Na too dee
gaslokmi kaflayam di katdomi gabla ku Dyisas Krayst, bay la gami tlag
tmulen. Na slaan lami gadeé ku tan i kibomi mimo i nimo blé Dwata
gami, bay gal nun dalan teenmi. 9Na fanlayam gami i dad to, bay la gami
tnagak Dwata. Na slaan galla gami fan fnati, bay falwa gami sa Dwata.
10Galmi gnagu i dad kaflayam salngad ku Dyisas, mda di dad to maye
mati gami, bay fagu di ktabengan gami gadé dad to, mto sa kenen.

11Du di knemi dini di tah tana, fanla gami gal fnati du mda di
ksasatumi di ku Dyisas, bay fagu di ktabengan gami gmadeé i dad to too
glut 1éman mto Dyisas. 12 Taman toomi fatan i fatimi, du mda di kebemi
Tnalt Dwata. Kabay balt ani, fagu di nimomi ani gamdawat gamu nawa
landeé sen.

13Nun to tafsulat Dwata di Tnaluan, manan, “Toogu fnaglut i man
Dwata, taman tulengu i fnaglutgu.” Na salngad én gami kafaglut.
Tulenmi di dad to i Tnalli Dwata, du toomi fnaglut. 14 Gadémi kadang di
satu duh, Dwata i tamték i Amuito Dyisas Krayst mda di fati, 16 kenen
mték gito, du masasatuito di ku Dyisas. Na neben gami salngan gamu
ditti di muna Dwata. 15Tnayudmi i kdee kaflayam kel di gami, du fye
nun gufyeyu. Du ku nun dee dad to faglut di ku Dyisas fagu di kdilela
i kafye Dwata, matnti i dad to mlé bong fye di kenen, du fye Dwata too
magdayen.

I kafye blé Dwata dad to gamtayud

16 Taman du gademi satu duh nték gami Dwata mda di fati, 1a mlungay
i nawami. I lawehmi ani salu di gumlungayan, bay Kklit i duh i nawami
salu di too gumgalan. 17Na i too sasé kaflayam tnayudmi ani la sa mlo.
Na fagu di ktayudmi ani, bong dee kafye blé Dwata gami kadang dittu di
langit. Na i dad kaflayam tnayudmi, sadi too tukay ku fasngadmi di bong
kafye landé gusenan blé Dwata gami. 18 Taman lami fsamuk i nawami
gabla di dad kaflayam gal kel di gami, du nun gusenan. Kabay toomi
fandam i lami fa teen, dunan i kdee di tah langit, du én sa kel di lande
gusenan.

I kablé Dwata falami laweh

5 1Na balu ku too bong kaflayammi, 1a gami tlag di fimo Dwata du
gadémi i lawehmi dini di tah tana salngad i lawig lumak malmo,
bay nun falami laweh nimo Dwata blén di gami kadang di langit i 1a

malmo kel di landé sen. 2Na du too malima i gnagumi lammi fa dini di
tah tana, too gami mayé ku mlal kel i duh gablé Dwata di gami i falami
laweh, i laweh mda di langit. 3Du di ktékito mda di fati kadang satu duh,
1a alo nun layefito, bay 1é nun lawehito. 4Na kloito mné dini di tana ani,
too malima i gnaguito. Balt1 ani, 1a ito mayé ku gasil ito mati, du fye
gtagak i lawehito dini, bay i knayeito ku mlal ito banlé i falami laweh
mda di langit, du fye matlas i laweh lumak mati di laweh la mati lande
gusenan. 5Dwata i fatlagad gito du fye gdawatito i falami laweh ani, na
tafnean di gito i Tulusan, na én i gugmadeito nun duh kadang blén di gito
i falami laweh tafakangan gito.

6 Taman too matgal i nawami, du gadémi klomi mne dini di tana ani,
1a gami fa mne di saféd Amuito Dyisas. 7Taman tmayud gami fatan fagu
di ksaligmi di Dwata, balu lami fa teen i gumneito ditu di langit. 8 Hae,
too mgal nawami di kafaglutmi di Dwata, na kayémi moon ku mlal
gami tmagak i lawehmi ani, du fye gasil gami mneé ditt di saféd Amuito
Dyisas.

9Kabay i too mdatah fa di gami i kaflehewmi ku Dyisas, bali mne
gami fa dini di tah tana ani, demen ku mati gami, na ditt gami di
safédan. 19Du nun duh kadang, kdeeito tadag di muna Dyisas Krayst di
gumukuman, du dnawatito i ulé i nimoito di kneito di tah tana, ku fye
demen sase.

I kasafyeito di Dwata

11Na du gadémi too gamliko i kukum Amuito Dyisas gito kadang,
taman fagbanmi i katdomi di dad to, du fye faglut ale. Dwata gmadé ku
tan i mne di nawami, na kayegu ku gamu fa gmadé. 12Ise duenmi tall
gambet ani gine, du fye dnayenyu gami, bay baling kayémi ku gadeyu
matlu i nimomi, du fye nun timelyu i dad to alo meye i baweh i satu to,
bay la ale too meye i dad nimoan.

13En ké mné di nawayu tabook gami? Kaman sa, syan ku én gubookmi
i kimenmi di Dwata. Kabay ku én kiteyu gami tafye fandammi, én
dalanmi tmabeng gamu. 14Du ku fandammi i bong kakdo Dyisas Krayst
gito, too la fakay ku la gami mimo i knayean. Du too mbangal di gami, di
kfati Dyisas, mati kenen tlas i kdee dad to, na sadi kdeeito tamati gagin
di kenen. 15Na mati kenen tlas i kdee dad to, du fye i dad to mto fa, tala
mlalo i gito knaye, bay balingla lalo i knayé Krayst Dyisas, du kenen mati
na mték duenan gito.

16 Taman nang ito faldam gabla di balti simto to, gambet i fandam i dad
to la faglut. Na balt gami di 1a gami fa faglut, én kibomi faldam, du man
nawami Krayst tati to salngad gito. Kabay sadni, bong mahal fandammi,
du tagademi Dyisas Krayst i Tinga Dwata. 17Taman i to masasatu di ku
Dyisas Krayst, mbaling falami kdee fandaman na nimoan, takubu i labi,

na tatamlas i falami. 18 Nimo Dwata kdee ani, du fagu di ksasatuito di
ku Krayst tasafye ito di kenen. Na nimoan ito dad to smafye i dademe to
di kenen. 19Taman ani i tdomi, dunan fagu di ku Krayst Dyisas, smafye
Dwata i dad to di kenen, na nlifetan i dad salala. Na snaligan gami mebe
i Fye Tulen ani di dad to.

20 Taman gami sa i salig dek Krayst Dyisas, du fagu di gami too fakdo
Dwata di gamu. Taman fakdo gami di gamu sadi dini Krayst, na beg
gamu safye di Dwata. 21 Too kaye Dwata nun gufyeito, taman balu lande
sala Dyisas, kahan di kenen i kdee dad salaito, du fye fagu di ksasatuito
di ku Krayst, tamatlu ito di kite Dwata salngad i kenen katlu.

6 1Na du taftabeng Dwata gami di nimoan, taman fnimi di gamu,
nangyu falmo i kafyen tagdawatyu, bay fiteyu i kdawatyu fagu di
dad fye nimoyu. 2Flinge gamu i tagman Dwata di Tnaluan, manan,
“Di bang i kayegu, tnimelgu i dasalyu,
di kakel i duh i kafalwagu gamu, tnabenggu gamu.”
Na ani mangu di gamu, takel i bang maye Dwata tmabeng gamu, na ani i
duh falwaan gamu mda di kaflayam landé gusenan.

I dad kaflayam Fol

3La gami maye ku nun gablabal i kafaglutyu, taman kayemi ku lande
nimomi gumdayu gdana nawa di gami klomi tamdo gamu. 4Kabay di kdee
dad nimomi, fagumi di too matlu, du fye teen i dad to na gami dad salig
Dwata, du mda di kagtayudmi i kdee blat nebemi, i dad kalimami, na i dad
samuk i man nawami lande gugalwami. 5Fagtayud gami balt bnunal gami,
bnilanggu gami, na fatduk gami. Too gami fgal di nimomi balti mlungay
gami, la gkudang, na gal bitil. 6 Toomi fite, gami i glut salig Dwata fagu di
kiwasmi i saseé nimo, i kaglabatmi i kaglut gabla di Dwata, i ktayudmi, i
kafyemi dad to, i kne Tulus Dwata di nawami, na fagu di too glut kakdomi.
7Na lémanmi fite gami dad salig Dwata fagu di katdomi i kaglut, na fagu di
ktabeng i eneg Dwata di kdee nimomi. Na du tamatlu gami di kite Dwata,
ani klungmi na atumi misan i dad sase. 8 Na slaan nafé gami i dememi to,
na slaan 13, bay knean fnadlugmi i gami nimo di Dwata. Slaan dayen gami
i dememi dad to, bay slaan tnifula gami. Nun mangman kun gami tmulen
kakakéng, bay ise, du balingmi ale too tnulen i kaglut. °Nun mangman
kun, too gami mdana di kdee dad to, bay baling gami too mdengeg. Na too
dee dulé fan gami mati, bay Dwata gal falwa gami. Na slaan fanlayam gami
Dwata, du fye matdo bay laan gami sa fnati. 10Na slaan too mlidit nawami,
bay i klehew i nawami di kafye Dwata too gadlug. Na gami dad to landeé,
bay fagu di gami, dee dad to mbaling ale dad to nun knun landé gusenan.
Landé nfunmi, bay balingmi gfun i kdee blé Dwata gami.

11Na gamu dad flanekmi déén di Korintu, tatulenmi di gamu i kdee
mneé di lam i nawami, du too bong nawami gamu. 12Lande gukulang

kakdomi gamu, bay gamu, kulang sa kakdoyu gami. 13Na i ktaltigu
di gamu, gambet gamu i too dad ngagu. Fye moon ku i nawayu gami,
salngad kalbong nawami gamu.

I kasatnu i dad to faglut na dad to la faglut

14Na nun fa mangu di gamu. Nangyu sansatu i ktoyu di dad to 1a faglut
di Amuito Dyisas, du la fakay ku i matlu na i bigko mbaling satu. Na la
fakay satnu i lwa na i kifu. 15Na la sa fakay ku sasatu nawa Dyisas Krayst
na Satanas. Na la salngad i fandam i dad to faglut, na fandam i dad to 1a
faglut. 161.a fakay mangamfu di dad ise glut dwata déén di Bong Gumneé i
too mto Dwata. Na gito dad faglut i gumnean én, du manan,
“I dad to faglut di deg, ale i gumnégu,
na mne agu di dale.
Na agu i Dwatala,
na ale i dad togu.
17 Taman nang gamu sasatu di dad to la faglut di deg,
bay fawag gamu di dale,
nang gamu magin di dad magagsik nimola,
na dnawatgu gamu.
18 Na mbaling agu Mayu,
na mbaling gamu dad ngagu.
Ani man Dwata i Amu Too Mtulus.”

I kafeito na klikoito Dwata

1Na dad flanekgu kanbonggu nawa, i kdee ani, slame fakang Dwata

di gito. Taman tanlu ito i nimoito, du fye landé sasé nimo i lawehito,
na landeé sasé fandamito. Too ito fgal tamlu i nimoito kel di talande sasé
bolan, du nun kafeito na klikoito Dwata.

I klehew Fol

2Fabtasyu gami di nawayu, du landé sa mgimomi sasé di gamu, na
lami sa falmo i kafaglut balu satu to, na landé sa to nlimbungmi. 3Lagu
gman ani ku nukumgu gamu, du tagmangu di gamu too mabtas gamu di
nawami. Hae, landé fakay samkah gamu di nawami, balt tan kel di gito,
du sasatuito balit mto ito ku demen mati ito.

4Too bong i ksaliggu gamu, na toogu gamu dag di dademe to. Na balu
nun dee gamsamuk i nawami, knean la mlidu i nawagu, na too agu lehew
duenan gamu.

5Na di muna, di kakelmi di banwe Masidunya, too landé ktanak
nawami du dee samukmi, du balti né gusalumi nun dmuen gami, na 1é
msamuk i nawami gabla di gamu. 6Kabay Dwata, i mlala i nawa i to nun
gugdana i nawan, nlalan i nawami fagu di kakel Titus di gami fdu di

The New Testament in Sarangani Blaan of the Philippines; 1st ed. 1998; web version, © 2016, Wycliffe Bible Translators, Inc.



2 Korintu 7, 8 564

gamu. 7Na ise alo i kakelan gaflehew gami, bay di ktulenan gami gabla
di klalayu i nawan. Na 1éan tulen gami i ayeyu mite deg, na gabla di
klidu i nawayu deg, na i ayé nawayu mimo i knayegu na i ksenyu deg di
dad dmuen deg, taman matnu i klehewgu.

I kguman fandam i dad to

8Na balti mlidu nawayu gabla di muna sulatgu febegu di gamu, lagu
nsal i sulatgu. Kabay di kfebegu dun lwe i nawagu, du gadégu i sulatgu
gaflidu i nawayu, balti 1a sa mlo i klidliyu. 9Na ani, nun klehewgu ise ku
mda di fliduta gamu, bay du fagu di klidi nawayu msal gamu na tnagakyu
i dad sasé nimoyu. I klidi nawayu én, too nun kamu Dwata dun, taman
i muna sulatgu lande gusasean di gamu. 19Na i gukel i klidi nawa i too
nun kamu Dwata, dunan i ksal i dad sala na kguman i nawa. Na i gukel
i ksalyu ani, dunan nun kagalwayu di kaflayam lande gusenan, na lande
gumsal nawayu déén. Kabay i gukel i klidu nawa i mda alo di to, dunan di
fati landé gusenan. 11 Fandamyu i tamgimo Dwata fagu di klidu nawayu,
du tamguman i fandamyu, na tatoo minit nawayu mimo fye. Du kayéyu ku
gade i dad to la gamu magin di nimo i to gamsala déén, na knang nawayu i
nimo i satu to i gamsala, na too gamu liko ku gakuf gamu di flayam Dwata
kenen. Na mlidli nawayu deg, na tooyu kayeé nimo i dek Dwata gamu, na
fadlayu i to gamsala. Du ani nimoyu, tafiteyu la gamu gakuf di dad salaan.

12Na ise ku alo gufye i to gamgimo sala, ku demen ise alo i to
gumimoan sala i gusmulatgu. Kabay Dwata gmadeé i duengu smulat,
dunan smulat agu du fye gadéyu ku tan kalbong nawayu gami. 13 Taman
too maglala i nawami, du nun fye gukel i sulatgu di gamu.

Na ise alo ani, bay too gami lehew gabla ku Titus di klalayu i klidu
nawan gabla di gamu. 14 Tatoogu dag gamu di kenen, na layu agu fya.
Du i kdee gmanmi di gamu slame glut, na salngad én i kdagmi gamu
di ku Titus slame glut. 15Taman i bong kakdon gamu too matnu di
kagafaldaman i kimenyu i fngewe febegu di kenen, na i kdawatyu kenen
balu liko gamu di kakelan ken nun layu nimen. 16 Too agu lehew gabla di
gamu, du mda di fye nimoyu, tagadégu toogu gamu gsalig.

I kablé

1Dad flanekmi di kafaglut, knayemi fgade di gamu gabla di bong

kafye blé Dwata di dad to faglut di ku Dyisas Krayst ditu di banwe
Masidunya. 2Na baltt mlo mné ale di kablat kaflayam, knean flehew ale.
Na baltt mneé ale di klandéla, knean bong i bléla di dad demela faglut.

3Na tulengu gamu i teengu di dale, ise ku alo bléla i gaganla, bay

balingla nlukas i gaganla, na too mda di dale i fandam mlé. 4Du fakdo
ale di gami ku dnawatmi i bléla, du fye nun alella di ktabeng i dad
demeito faglut di banwe Dyudiya.

5Landé imen nawami ku én kalbong i gaganla blé, bay nun fa too
mdatah mgimola, dunan bléla i ktola di Dwata. Kafnge én, fdanala ktola
mlalo i kmanmi, du én knayeé Dwata. 6 Du tamatbu Titus samtifun i bléyu
tabeng di dad faglut di Masidunya, taman toomi man, fye ku fnadlugan i
nimoan di gamu, du fye tnabengan gamu dmoho i kafye nimoyu.

7Na di kdee nimoyu too fye kimoyu dun, du i kafaglutyu di ku Krayst
Dyisas too bong, na gmagan gamu sa tamdo, du gadeyu nan i kaglut, na
fgal gamu di klaloyu ku Krayst, na bong nawayu gami. Taman kayémi ku
tooyu dnoho i kafye nimoyu di dad demeito faglut di klandela.

8La sa ku nlegesgu gamu mlé tabeng, bay du fagu di fgadémi gamu
ku tan i kalbong ayé dademe dad to tmabeng i dad to lande, neyemi i
kakdoyu ku too glut ku la.

9Na tagadeito gabla di bong kafye Amuito Dyisas Krayst. Du balu i
kdee nfunan ditti di tah langit, knean mbaling kenen to landé, duenan
gito du fye fagu di mgimoan ani, mbaling ito dad to nun.

10Na di fandamgu fye fa ku dnohoyu i tamatbuyu di fali takubu, du
gamu sa i muna mlé na gamu sa i muna di dademe nun ayé mlé. 11 Taman,
fnadlugyu gagin i aye nawayu i tamatbtiyu. Na né i gaganyu beg blé, én
sa i bléyu. 12Du ku nun ayéyu mlé i gaganyu blé, ani dnawat Dwata, du
laan fni di gito i laito gagan blé, bay balingan fni i gaganito blé di kenen.

13,14Tse sa kayegu, ku mda di kabléyu na baling gamu mne di kalima,
du fye gtabengyu i dademe dad to mné di kalima, bay baling én kayegu,
du nun knunyu ani, ku tnabengyu i dad mné di kalima ani. Kafnge én
di satu duh, ku mné gamu di kalima, na ku nun di dale, ale gamtabeng
gamu. Fagu dini, salngad i kdeeyu na lande dad to faglut mne di kalima.
15Salngad i gsulat déén di Tnaltt Dwata gabla di dad Dyu di kuku i knaan
blé Dwata mda di langit, ani gmanan,

“I dad to muku i bong,
lande lukasla,
na i dad to muku tukay,
14 ale knulang.”

I ksalu Titus di banwe Korintu

16 Bong fye di Dwata, du tatoo nun aye Titus tmabeng gamu salngad
i ayémi. 17La alo nun aye Titus di kaklingen i fanmi kdek kenen salu di
gamu, bay du too kenen maye tmabeng, tafandaman salu kenen di gamu,
balu landé fa manmi di kenen. 18 Na nun faginmi ku Titus dunan i satu
dememi faglut i too mgafeé di kdee gustifun i dad demeito faglut, du
mda di katdoan i Fye Tulen gabla ku Krayst Dyisas. 19Na la alo ani, du
kenen tamgalék i dad demeito faglut dini, du magin gami di ktundami i
tabeng ani di demeito faglut ditt di Dyérusalém. Nimomi ani, du fye too
magdayen Dwata, na du fye fitemi i ayémi tmabeng i dademe faglut.

20Na too gami fgeye di kagotmi i bong tabeng bléyu, du fye landeé
fakay dmalam gami gabla di kalelmi dun. 21Du ani kayemi ku i nimomi
slame matlu, 1a alo di kite Amuito Dwata, bay balu di kite i dad to.

22 Taman nun fa satu flanekito faglut i faginmi ku Titus. Na tadee dulé
neyemi i to ani, na teenmi too kenen mayé mimo i nimo Dwata, lumban
nan bong ayean salu ditu di gamu, du gadean gsalig gamu. 23Na gabla ku
Titus, kenen sa i demegu tmabeng gamu. Na i dad demen magin kenen,
dunan i dad to dek i dad faglut mda di dademe dad gustifun i dad faglut,
na fagu di dale Dyisas Krayst too magdayen. 24Fiteyu i kakdoyu di dale,
du fye gmadeé i dad faglut di kdee dad gustifun, too glut i kdagmi gabla di
kafaglutyu na kakdoyu.

I ktabeng di dad to faglut

1Gadégu balu lagu sansulit fa di gamu gabla i kabléyu tabeng di

dad to faglut i mné di kalima, 2du gadégu nun ayéyu tmabeng.
Toogu gamu dag di dad to faglut déén di Masidunya, du mangu, gamu i
mneé di banwe Akaya, tafandamyu di fali takubu gabla di ktabengyu, na
dee ditt minit nawala du lingela gabla di ayéyu tmabeng. 3Kabay dekgu
i dad flanekito muna di deg ditu di gamu ani, du fye gatlagad i bléyu
di kakelgu, du fye i kdagmi gabla di gamu too glut. 4Du ku nun dad to
mda di Masidunya magin deg, na ku teenla la gatlagad gamu tmabeng,
too gami mya, lumban i gamu kya ku la gamu gatlagad, du tagman di
dale tagastifunyu i bléyu. 5Taman man nawagu fye ku toogu dek muna
i dad flanekito ditu di gamu, du fye tnabengla gamu fatlagad i bléyu i
tafakangyu. Na ku én, gatlagad gamu kadang di kakelgu, na gade i kdee
kadang ise fagu di leges i duenyu mlé, bay too mda di nawayu.

I bong fla

6Na nangyu nlifet i fléd ani. Ku mla ito alo tukay, na tukay sa i
kantuito. Na ku mla ito bong, na bong sa i kantuito.

7Taman di kablé kat satu to, fye funan faldam ku file i kayean blé,
du la fye i kablé ku la mda di nawan, na ku nun mleges kenen, du én
gaflehew Dwata ku mlé ito mda di klaan nawaito. 8 Na Dwata gmagan
mlé di gito too bong fa di kliduito, du fye lande gukulangito, du fye nun
fa gabléito di dad demeito to. 9Nun gman di Tnalu Dwata, manan,

“I to gal mlé di dad to lande,
14 sa glifet i kafye nimoan ani kel di landé sen.”

10Dwata i gmagan mlé i bné di to mla, na knaan du fye gamkaan
kenen, gablén fa di gamu na tananuan i kalbong bnéyu na falnokan, du
fye nun bong uléan, mda di fye nimoyu di demeyu to. 11 Gal gamu banlé
Dwata kafye, du fye gal gamu mlé di demeyu to, na du mda di tabengyu
i tundami kadang, dee dad to mlé bong fye di Dwata. 12Du i kabléyu

tabeng ani kadang, 1a alo mabtas du tmabeng i dad to faglut di Dwata,
bay baling too matnti i kdayen na kablé i dad to kafye di Dwata. 13Du
ku gade i dad to kayeyu mlé mda di nawayu, dmayen ale Dwata, du

ani gufite i kafaglutyu di Fye Tulen gabla ku Dyisas Krayst too glut, du
nimenyu i knayé Dwata di gamu. Dmayen ale fa Dwata, du tatnabengyu
ale na i dademe dad to faglut. 14Na du mbaling gamu mabtas di dale,
toola gamu dnasal di Dwata, du mda di kafye blé Dwata fagu di gamu.
15Taman mlé ito bong fye di Dwata mda di too fye blén gito lande
gmagan tmulen i kalbong kabtasan, dunan i kablén gito Tingaan Dyisas
Krayst.

I ksen Fol i fimo6 Dwata kenen

10 1Agu Fol, i fakdo di gamu ani. Na nun kun mangman, too
gamban i taligu ku smulat agu di gamu, bay ku déén agu kun
di safédyu gde agu tmalti gamu. Kabay ani, 1a gamban i taltigu, du fagu
di kdana na ktanang nawa Krayst Dyisas nun fnigu di gamu. 2Na ani
fnigu, fatluyu i nimoyu, du fye lande duengu fagban i taligu di gamu di
klauygu gamu, du too agu tmalt i dad to faldam i nimomi fagumi di sase
knaye di tah tana. 3Glut alo gami to, bay i kibomi samfati i kdee sase, la
salngad i dad to mne di tah tana, 4du i dad tekmi di kasfati, ise ku mda
di dad to, bay baling too gmagan, du i dad tekmi ani mda di Dwata, na
gamfisan i dad dmuen kenen. 5Fnisanmi i fandam i dad to fdag i gnadéla
na lanbami i kdee msang i dalan gmade i kaglut Dwata, na di kaglabatla i
kaglut mgebe ale di kimenla ku Krayst.

6Na di kafngeyu fite i ksikof kimenyu ku Dyisas Krayst, gatlagad gami
mlayam dademe to dmuen Dwata.

7Neyeyu i kagkahyu déén. Ken nun to di gamu i faldam na kenen alo
mlalo ku Dyisas Krayst, fye ku funan fandam ise sa alo kenen i mlalo,
bay balti fa gami too mlalo ku Krayst. 8 Na balu fdaggu gabla di glal blé
Amuito Dyisas gami, landé gumyagu, du ise duenan mlé gami i glal du
fye falmomi i kafaglutyu, bay du fye tangalmi i kafaglutyu.

914 agu maye ku fanlikogu gamu fagu di sulatgu ani. 10Du nun kun
mangman, agu Fol too labé na gamban i taligu di gamu fagu di sulat,
bay ku déén agu di safédyu la labe, na landé gukmamu i mangu. 111 to
talu gambet ani, fye ku gadean balli tan i manmi di sulat dnohomi di
kakelmi di gamu.

I kafdag i dad to

121,a gami salngad di dad to fdatah i ktola. La fulung faldam i dad to
gambet ani, alo safdatah, na i kukumla i ktola alo fagu di dale fandam.

13Kabay gabla di gami, nun gusen i kafdagmi, du i gufdagmi alo i nimo
fimo Dwata gami, na gakuf dini i nimomi di gamu. 14Na du gakuf gamu

di nimo fimoan gami, 1a glukas i kafdagmi du muna gami di dademe
dad to di ksalumi di gamu di kebemi i Fye Tulen gabla ku Krayst Dyisas.
15L,ami sa fdag i dad nimo i dademe dad to di dad banwe ise gumdek
Dwata gami. Kabay du gakuf gamu di nimo fimo Dwata gami, kayémi ku
fadlug lamnok i kafaglutyu, du fye too mbel i nimo i fimo Dwata gami.
16 Du fye tamdo gami fa dademe dad to i Fye Tulen ditu di gumawag
banwe. Du la gami mayé fdag gabla di nimo i dademe dad to, di dad
banwe ise gumdek Dwata gami. 17Du gman Tnalli Dwata, manan, “Ku
nun to maye mdag, fye ku aloan dag i nimo Dwata.” 18 Du landé btasan
ku dag i satu to i kton. Silang mabtas ku mdag kenen Dwata.

I gusahal ale Fol na dad to flingu ale i dad to dek Krayst Dyisas

1 1 1Kayegu ku tooyu fantaha nawayu flinge deg, bali man nawayu
la agu fulung faldam. Kabay balti lagu fni ani di gamu du

tafantahayu i nawayu di deg. 2 Too bong kaklengu gamu, salngad i
kaklen Dwata gamu. Du salngad gamu i satu sawang libun fasdemegu di
satu lagi, dunan Dyisas Krayst, na lande dademe fakay tamlamin gamu.
3Liko agu ku ken nun mgaw gamu salngad ku Iba fangaw i ulad, na
gasyat i fandamyu di kimenyu na i kakdoyu ku Krayst Dyisas.

4Gmangu ani, du ku nun to salu di gamu, na tamdo i mahal tdo maye
gamu flinge dun na dnawatyu i mahal tdo gabla ku Dyisas, ise tdomi, na
dnawatyu i mahal tulus, ise Tulus Dwata, na dnawatyu i mahal dalan
gugalwa, ise i Fye Tulen.

5Na dad to tamdo i mahal tdo ani, én fandamla ale too mdatah dad gal
dek Dyisas Krayst, bay gadégu ise ku mdatah ale di deg. 6Balu ku la agu
too fulung talli, toogu gade i glut tdo gabla di kafaglut di ku Dyisas, na
ani tafgadémi di gamu di kdee katdomi.

7Landé fnigu di gamu di katdogu gamu i Fye Tulen mda di Dwata. Na
du ani nimogu, ken fandamyu i katdogu gamu landé btasan. Kabay i
kaglutan, fdanagu i ktogu, du fye tnabenggu gamu. La fye ke i nimogu
ani? 8Na di klogu tamdo gamu, i dademe faglut di dademe banwe i mlé
deg tabeng. Gabla moon ku nun gdawatgu mda di gamu, nang ku dmawat
agu i tabeng mda di dademe, du gamu sa i tnabenggu. 9Na ku déén agu
di safédyu, na nun klidugu la agu sa mni tabeng di gamu, du fye la agu
smamuk gamu, bay i dad flanekito mda di Masidunya mlé deg i kdee
klidugu. Na kel ani, lagu Imen mni di gamu, na balt kel di atuan, la agu
smamuk gamu di klidugu.

10Fagu di kaglut gabla ku Dyisas Krayst i mne di nawagu, i kafdaggu
ani la mgili, lagu fni tabeng di balu simto di kdee banwe di Akaya.

11Ken fandamyu la agu mbong nawa gamu, bay ise du Dwata too
gmadeé ku tan i kalbong nawagu gamu. 12Na fadlug agu mimo i nimogu
ani, dunan la agu mni tabeng di gamu, du fye i dad to flingu ale i dad

to gal dek Dyisas, la fakay ku fasngadla i nimola di gami nimo. 131 dad

to én ise ku ale i glut dad to gal dek Dyisas, du fangawla gamu gabla

di nimola, na flingu ale, ale too glut dad gal dek Krayst. 14Kabay la ito
tikeng di kaflingula, du balu Satanas flingu kenen i satu kasaligan Dwata
mda di langit. 15Taman la ito tikeng ku i dad saligan flingu ale i dad salig
Dwata na i nimola kun too matlu. Kabay di fulé duh kadang, maflayam
ale gasngad di sasé mgimola.

I dad kaflayam Fol

16 Na nulitgu man i gmangu di gamu gine, nangyu fandam ku la
agu fulung faldam, du mda di galgu man di gamu. Kabay balu ku ani
fandamyu, fantahayu nawayu di deg na fanlingeyu agu, du fye fakay
agu fdag la ali. 177Na i mangu ani, ise sa ku mda di Amugu Dyisas, du ani
nimogu gambet i to la fulung faldam, na i to gal fdag. 18 Kabay du too
dee gal fdag gabla di nimola di tah tana ani, deg sa fa fdag salngad dale.
19Na galyu man gamu too fulung faldam, bay too gamu maye flinge i dad
to la fulung faldam. 20Na balingyu fantaha nawayu balu di dad to masak
gamu, i dad to gal mwe i kdee knunyu, i dad to mawel gamu, i dad to
fdana gamu, na i dad to smamfak gamu. 21Fye ke i nimo i dad to gambet
ani? Gami mahal, du likd gami mimo salngad i dale nimo di gamu. Kabay
du too ale fdag i dale kto, fdag agu fa, salngad i dad to ani i 1a fulung
faldam.

22 Na simto dad to ani? Du ku fdagla i ktola du ale dad to Hibru, deg sa
to Hibru. Na ale kun dad bel Israél. Deg sa i bel Israél. Na ale kun i dad
bel Abraham. Na deg sa i bel Abraham. 23Deg sa salngad i to la fulung
faldam du mangu ani, bay ku fdag ale, ale dad salig Krayst Dyisas, agu
sa i salig mdatah di dale. Du landeé di dale i matu deg di kgal mimo di
ku Dyisas Krayst, na dee fa dulégu bnilanggt, na tala gse ku file dulé
agu bnadas, na file dulé fan agu mati. 24 Talime dulégu gnagu di kaskél
tali i dad Dyu, na di kat kaskélla deg man tlu falo syém dulé. 25Na tatlu
dulé dad to Roma munal deg, na sulé tafan agu mati di ktuda deg batu,
na tatlu dulé galnab aweng snakaygu, na sbutang na sduhgu lamtew di
mahin. 26 Na di dee kagugu nun kaflayamgu mda di bong dunuk, mda di
dad to mlaab deg du tmaku, mda di dademegu Dyu, na mda di dad to ise
Dyu. Na nun kaflayam i gnagugu ditu di dad syudad, ditu di dad bulul,
na ditu di tah mahin. Na nun fa kaflayamgu mda di dad to flingu ale i
flanekgu di kafaglut ku Dyisas. 27Na too agu mimo kel di klungaygu, na
dee dulé I1a agu gal gkudang. Na slaan bitil na malinum agu, du slaan
lande knaangu, na slaan tno agu du kulang sa klawehgu. 28 Na la alo ani,
bay klit i duh msamuk i nawagu gabla di dad demegu faglut ku Dyisas
Krayst ditl di dee banwe, 29du ku nun satu di dale mlungay, lyogu i
klungay, na ku nun mebe i demen to di sala, too mlidui i nawagu.

30Na la agu maye fdag, bay ku lande dademe kibogu, fdag agu gabla di
kdee gnagugu, du déén gumite i klungaygu. 31Na Dwata i Ma i Amuito
Dyisas Krayst i dnayengu kel di landé sen, i gmade 1a agu tmulen kéng.

32Di muna fa di kdééngu di banwe Damaskus, i gubirnador i nalék
Hari Aritas, dekan dad sundalun munung i gufusuk di syudad, du fakfean
ale deg. 33Kabay di satu butang, i dad demegu faglut tmabeng deg, na
sudeng agu di lam i bong balyas na nluganla agu mda di sol i too mdatah
labat batu glibut di syudad, na galwa agu di falelan.

I kfite Krayst Dyisas di ku Fol

1 2 1Na balu lande gukel i kafdaggu, fadlug agu fdag. Na ani,
tulengu ku tan i kanteengu di kfite Amuito Krayst Dyisas di deg.

2,3Na tasfalo fat fali i takubu, nun mebe deg ditt di langit di gumne
Dwata. Lagu gade ku alo kamna agu, ku demen ku glut lawehgu salu
ditli, alo Dwata gmadé. 4En alogu gade, tadag agu di too fye baweh
banwe Dwata. Na nun lingegu ditt i la gagan tmulen i dad to, na fnang
tulen di dademe dad to.

5Deg sa i to tamgebe ditu di langit, taman fdag agu gabla ani. Kabay
gabla di ktogu alogu fdag i gumlungaygu. 6 Kaflingengu dun, balt ku
maye agu fdag, ise ku deg i to 1a fulung faldam, du kdee kafdaggu slame
too glut. Kabay la agu maye fdag, du la agu maye ku fandam i dad to agu
i mdatah to. Fye fa ku fandamla gabla di deg, alo mda ku tan i tateenla di
deg, na ku tan i tdogu i talingela.

7Na du fye la agu fdag gabla di kdee kafye i fite Dwata di deg, taman
falohan Satanas mlé di deg satu tduk i mlayam deg. 8Na tlu dulé too agu
fakdo di Amugu Dyisas Krayst, du fye nwean moon i gal gamsamuk deg.
9Kabay ani timelan deg, manan, “Too sikof i tabengta ge, du ku mnée ge
di klungay, én gumite i dad to i kgalgu.” Taman too agu lehew fdag i
gumlungaygu, du di klungaygu lyalogu i kgal Krayst Dyisas tmabeng deg.

10En duen too lehew i nawagu di klungaygu, di kafsasé i dad to deg,
di dad kalima kel di deg, di kaflayam i dad to degss, na di dad samuk kel
di deg mda di klalogu ku Dyisas Krayst, du gadégu di klungaygu, i gal
Dwata fgal deg.

I klidut nawa Fol gabla di dad to faglut

11Na fdag agu gambet i satu to la fulung faldam. Kabay di muna, ku
nsenyu agu moon di ksaseé kangman i dad to mnang nawa deg, talande
duengu mangman gabla di ktogu. Fye fa ku gamu moon dmayen deg.
I dad to flingu, ale i glut dek Krayst Dyisas na mdatah ale, tmulen ale
kéng. Na balti agu mdana to la ale sa mdatah di deg. 121 dee dad tnikeng
na dad ilé gal nimo i satu to gal dek Dyisas, tanimogu di knegu di
safédyu, gagin i ktaha nawagu.

13Na i dad nimogu di gamu, salngad i nimogu ditti di dademe dad to
faglut di dademe banwe. Satu alo i lagu sanngad, lagu mni tabeng mda
di gamu. Na ku man nawayu gamsala agu fagu di nimogu ani, na tabya
nlifetyu.

14Na tagatlagad agu mlauy gamu di gatlu dulé. Na balu di klauygu
ani, 1a agu sa kadang mni di gamu tabeng, du ise filak i neyegu di gamu,
bay neyegu di gamu i kakdoyu deg, du gamu salngad dad ngagu, na ise
ku dad nga i mlé di dad tuala, bay dad tua i mlé di dad ngala. 15Too agu
lehew ku fakaygu blé di gamu i kdee gunungu, na balt i galgu, du fye
gtabenggu gamu. Na du matnt i kakdogu gamu, i kakdoyu deg dé salu di
gumlungayan?

16 Na glut lande fnigu di gamu, bay nun mangman, balti landé kun
fnigu nun gwegu du fangawgu gamu. 17Ku glut i gmanla, tan i kibogu
ke mgaw gamu? Mafgaw gamu ke fagu di dad to i dekgu di gamu? 18Na
toogu fakdo di ku Titus, du fye salu kenen di gamu, na nun dekgu satu
flanekito faglut magin kenen. Na di kakel ale Titus di gamu, fangawla
gamu ke? Gadeégu ise ani nimo Titus, du gami Titus, salngad fandammi
na nimomi.

19Lagu gade, bay ken fandamyu, fagu di kdee gmangu ani, alomi
nsen i ktomi. Kabay dad flanekgu faglut i toogu kando, kdee i tagmanmi
tagadé Dwata, na slame fdu di ku Krayst Dyisas, na nimomi kdee ani du
fye matnu i kafaglutyu di kenen. 20Na liko agu ken di kakelgu di gamu,
teengu di gamu i lagu knaye, na nun mangu di gamu i layu knaye. Liko
agu ken nun di gamu sbulaw, minga nawa, flabé nawa, na fabtasla di
nawala i alo knayela, na falmo i dengeg i demela to, malsalék, fdatah, na
gal mlét i nawa i dad demela to. 21 Na liko agu ken di kakelgu du mlauy
gamu, bong i kyagu di muna Dwata gabla di gamu. Na ken too mlidu
nawagu kadang gabla di dee dad to gamsala di muna fa, na kel ani 1a fa
msal na tmagak i dee bung sasé knaye i lawehla, i too magagya nimo i
nimola balt di muna i dad to.

I dad kafngewe Fol

1 3 1Na di kasfulégu ani kadang di gamu, tagatlu dulégu mlauy
gamu. Na ani gman Tnalli Dwata, manan, “Ku nun dmalam i
satu to, lande kiboan, silang ku nun lwe ku demen tlu to mite dun.” 2Na
tanun gmangu di dad to gamsala di muna fa na di kdee fa i dademe, bay
lémangu nulit di lagu fa kel i tagmangu di galwe dulégu mlauy gamu,
dunan di kasfulégu di gamu kadang lande galwa di kaflayamgu i dad to
ku simto i la tmagak i dad sasé nimola, 3na ani gumiteyu i kaglut i dad
gmangu mda di ku Dyisas Krayst. Na la mlungay Krayst Dyisas di kimoan
di gamu, balingan fite di gamu i kgal i tulusan. 4Du balli sadi lande kgal
i tulusan di kfatila kenen di krus, bay mda di kgal i tulus Dwata léman

kenen mto. Na salngad én gami i masasatu di ku Krayst, sadi lande
kgalmi du gal gami maflayam, bay fagu di kgal i tulus Dwata i tmabeng
gami, na fakay gami fa tmabeng gamu.

5Tooyu neye i nawayu ku glut too gamu faglut di ku Dyisas Krayst ku
la. Snalekyu i ktoyu ku déén Dyisas di nawayu, du ku 1a déén Dyisas di
nawayu ise gamu dad to faglut di kenen. 6 Na kayegu ku gadeyu déén
Dyisas di nawami na gami i too glut dad gal dek Dyisas Krayst.

7Na dmasal gami di Dwata, du kayemi ku landé sasé nimoyu. Ise ku
én dasalmi du fye nun gmade i kaglut gabla di gami, bay dmasal gami
du fye too matlu i nimoyu, balti ku landé gmade, gami i dad gal dek
Krayst Dyisas. 8Du la gami tati tmalti dad to ku landé duenan, tnaltimi
ale alo ku nun sase nimola, du fye tanlula i nimola. 9Too agu lehew
ku fye i nimoyu, du ku én kagkahyu landé dalangu fite i glalgu tmalu
gamu. Kabay ise alo ani, du toomi gamu dnasal di Dwata, fye ku matnu
i kafaglutyu kel di ksikofan. 10Na én duengu smulat ani di gawag agu fa
di gamu, du fye di kakelgu, landé to tnaltigu na fanlayamgu fagu di glal
blé Amuito Dyisas Krayst di deg. Blén di deg glal ani, ise du fye falmogu i
kafaglutyu, bay du fye tnabenggu gamu, du fye matnt i kafaglutyu.

Gusen i man Fol

11Na ani nan, dad flanekgu faglut, i gusen i mangu. Tooyu tanlu i dad
nimoyu, fanlingeyu i kafakdogu di gamu, na sansatuyu i nawayu, du fye
manak i knéyu, na Dwata i gumda i kakdo na ktanak nawa samnagin
gamu.

12Na tooyu fite i kasakdoyu. 13Kdee demeito faglut dini manla
fandamla gamu.

14Kayegu ku banlé gamu Amuito Dyisas Krayst kafye, na i kalbong
nawa Dwata na i ksasatu nawayu di Tulusan samnagin gamu.

